
দাসীবৃত্তি ক’রে মোরে মানুষ করিল।

অথচ আমার অন্ন সে ত না পাইল॥

যে দাসী সে দাসী আজো আছে পর স্থানে।

আমি না খাইতে তারে দিব ত জীবনে॥

আছে ত গতর তার পরে কেন দিবে।

আপন খোরাক সেই আপনি করিবে॥

একদিন বলেছিল বড় মুখ কোরে।

‘হ্যাঁরে বাবা, খেতে তুই দিবি না আমারে॥

কত কষ্টে তোরে আমি করিনু মানুষ।

তোর কি হয়নি একটুকু তাহে হুঁস॥

তাহা ছাড়া দশমাস দশদিন আর।

ধরেছি গর্ভেতে তোরে কত কষ্ট তার॥

সে ভেবে হয় না দয়া কিছু কিরে তোর।

না চাস্ কিছুতে দুঃখ ঘুচাইতে মোর॥’

কহিনু তাহাতে আমি শোন্ অভাগিনী।

তোর কার্য্য করিতে ত আমি জনমিনি॥

নিজ সুখোদয় করি কামনা অন্তরে।

তবে ত পেটেতে তুমি ধরেছ আমারে॥

তাহাতে যদ্যপি কষ্ট হয়ে কিছু থাকে।

অবশ্য সয়েছ তাহা কি কহ আমাকে॥

কেবা না সহে এমন দুনিয়া ভিতরে।

অধিক কি আর তুমি কর মম তরে॥

